Athugasemdir Verkalýðsfélags Akraness og trúnaðarmanna starfsmanna HB Granda vegna þeirrar ákvörðunar stjórnar félagsins að segja upp öllum starfsmönnum í landvinnslu frá og með 1. febrúar 2008.

Akranesi 25. janúar 2008

Þess er krafist að HB Grandi tilkynni ekki um uppsagnir starfsmanna fyrr en niðurstaða er komin úr því upplýsinga- og samráðsferli sem lög um hópuppsagnir mæla fyrir um að stofnað skuli til við þessar aðstæður milli fyrirtækisins annars vegar og fulltrúa starfsmanna hins vegar. 
Af hálfu trúnaðarmanna og Verkalýðsfélags Akraness er lögð sérstök áhersla á að uppsagnir starfsmanna fyrir næstu mánaðarmót séu með öllu ótímabærar með hliðsjón af skyldum fyrirtækisins samkvæmt framangreindum lögum.

Til að uppfylla upplýsinga- og samráðsferli sem lög um hópuppsagnir mæla til um þá óskar Verkalýðsfélag Akraness og trúnaðarmenn starfsmanna HB Granda á Akranesi eftir skriflegum upplýsingum frá stjórn HB Granda um hvernig þær fjárhags- og rekstrarforsendur eru fengnar að hagkvæmt sé fyrir félagið að segja upp öllum starfsmönnum fiskvinnslunnar á Akranesi og færa stærstan hluta starfsemi hennar á annað starfssvæði.
Fyrirspurn þessi er sett fram í ljósi áforma félagsins skv. tilkynningu þess til Verkalýðsfélags Akraness, trúnaðarmanna og starfsmanna HB Granda á Akranesi þann 21. janúar síðastliðinn og jafnframt í ljósi fréttatilkynningar frá 10. ágúst 2007, en þar sagði:

“Í kjölfar þess niðurskurðar á aflamarki, sem sjávarútvegsráðherra ákvað 6. júlí 2007, hefur stjórn HB Granda ákveðið að gera breytingar á rekstri félagsins.

 

Aflamark félagsins í þorski dregst á næsta fiskveiðiári svo mjög saman að bein sókn í þorsk verður ómöguleg.  Þorskur verður því eingöngu veiddur sem meðafli annarra tegunda, s.s. ýsu, ufsa, karfa og grálúðu.  Eina skip félagsins, sem til þessa hefur sótt beint í þorsk, er ísfisktogarinn Sturlaugur H. Böðvarsson.  Því verður útgerð Sturlaugs breytt á þann veg að hann mun veiða ufsa og karfa, á sambærilegan hátt og hinir tveir ísfisktogarar félagsins, þeir Ásbjörn og Ottó N. Þorláksson.

 

Afleiðing af þessu verður að þorskvinnsla í landi skreppur verulega saman, en Sturlaugur hefur til þessa lagt henni til hráefni.  Landvinnsla botnfisks verður því fyrst og fremst á karfa og ufsa.  Til þess að haga henni á sem hagkvæmastan hátt verður hún öll sameinuð í einu nýju fiskiðjuveri, sem áformað er að reisa á Akranesi.  Stjórn HB Granda hefur sent stjórn Faxaflóahafna ósk um samstarf í þessu skyni, m.a. í því fólgið að Faxaflóahafnir flýti gerð nýrrar landfyllingar og hafnargarðs á Akranesi.” 

Í ljósi alvarleika málsins óskar félagið eftir að umbeðnar upplýsingar berist því fyrir 1. febrúar 2008.
Verkalýðsfélag Akraness og trúnaðarmenn starfsmanna HB Granda á Akranesi telja að hægt sé að ná fram hagræðingu í rekstri félagsins með öðrum hætti en kynnt hefur verið.

Félagið mun á grundvelli laga um hópuppsagnir kynna niðurstöðu sína að fengnu svari stjórnar HB Granda.

